
Duonkilo da pano, litro da lakto kaj mi kaŝita en la
necesejo.
[Fonto: Boletín GADX - julio 95] (TNX G.A.DX)
Ni tradukis la kreaĵon de Michael Klein, KC3EN, kiu laŭ la stilo de spionado dum la milittempoj,
rakontas kiel la emo de radioamatoro por komunikiĝi ebligis al li superi malfacilaĵojn, almenaŭ dum
iom da tempo.

Mi havis direkteblajn, dupolusajn kaj vertikalajn antenojn, grandajn metalajn objektojn, kiuj inkidis ke
mia domo estas de radioamatoro. Mi vivis kaj radioamatoris kontentige ekde apartamentaroj kies
regularoj laŭtekste malpermesis instali antenojn. Sed… kiel oni faras por elsendi kiam oni loĝas kun
edzino, kiu pensas ke sidiĝi fronte al radioaparato estas stultaĵo, ke tio havas neniun sencon kaj ke tio
estas nur perdita tempo, kaj pro tio, ŝi malpermesas al mi radioamatori ekde mia hejmo? Alivorte: neniu
ekipaĵo, neniu anteno.
Finiĝis la tasoj da fumanta kafo en unu mano kaj la morsklavo en la alia. Ne plu freneze krii por kontakti
VK9 kiam ekfermiĝas la bendo kaj la ŝipo atendas ilin por reveturigi ilin al la hejmo. Ne plu kuri por
malkonekti ĉion kiam komencas ŝtormi.
Ĉu oni povas diri QRT?
Miaj amikoj sugestis al mi meti la sendricevilon en la aŭtomobilo, neeblaĵo. Ĝi ne havas adekvatan
skusorbilon por munti HF antenon kaj ŝi neniam permesus al mi truigi ĝin. Aliaj sugestis al mi
eksedziĝi. Mia respondo: en tiu ĉi kazo tio truigas min.
Pro tio, mi decidis fari kiel milionoj da edziĝintaj viroj: mi iris sidiĝi por pensi al la loko kie milionoj da
edziĝintaj viroj sidiĝas por pensi. Mi direktiĝis al la necesejo. Mia necesejo. Tie mi estis sidanta kiam mi
ekpensis. Kial ne instali mian radiostacion ĉi tie?
Mi havis 2 favorajn kialojn por tio. Unue, mia edzino ne estas la plej purigema el la mondo. Por ke tiu
projekto funkciu, mi devintus memvole oferi miajn servojn por purigi la banĉambron. La alia favora
kialo estis ke nuntempe mi restis -laŭ tio, kion ŝi diris-, nenormalan tempon en la banĉambro. Tial, resti
duonhoro en ĝi (por dieksi), kaŭzus neniun suspekton.
Tiu estis la maniero kiel mi, en ok mallongaj monatoj, iris de radioamatoro sen ekipaĵoj al fiera
proprietulo de DXCC diplomo…
2an de majo 1990: Mi estis sen sendricevilo. Tiun tagon mi ekpensis la ideon radioamatori el la
necesejo. Mi serĉis en la katalogo de la radivendejo la prezojn de izoliloj, samaksaj kabloj, konektiloj
kaj dratoj.
3an de majo 1990: Mi iris al la magazeno por aĉeti duonkilon da pano kaj 1 botelon da lakto, mi eniris
zorgeme en la apudan librovendejon, tiu, kiu vendas revuojn pri radio. Serĉante klasifikitajn anoncojn,
mi trovis unu de kolego el najbara provinco, kiu estis vendanta sian QRP-radion kaj nutrigilon. Mi
revenis hejmen kaj telefonis lin, flustre ene de la apartamento. Ni interkonsentis prezon. Li akceptis
gardi ĝin dum unu monato, ĝis kiam mi povu kolekti la monon.
4an de majo 1990: Mi kalkulis ke la radio enhaviĝos en akvimuna skatolo, kiun mi havis, kiu en sia
momento ankaŭ enhaviĝos ene de la akvujo de la necesujo. Eĉ ankaŭ estis loko ene de la skatolo por la
morsklavo. Mi komencis serĉi lokon por kaŝi la nutrigilon kaj la taglibron. Mi trovis bonegan formon
por elirigi la samaksan kablon el la banĉambro.
5an de majo 1990: Mi iris al la magazeno por aĉeti duonkilon da pano kaj botelon da lakto. Zorgeme, mi
glitis ene de la vendejo de radioj. Mi aĉetis konektilojn, izolilojn, samaksan kablon kaj la draton por la
anteno. Mi kaŝis ĉiujn materialojn en garaĝo.
6an de majo 1990: Alvenis la okazo por instali la antenon. Mia edzino eliras por aĉeti. Mi faris
malgrandan truon, kuris eksteren, prenis la ŝtuparon, supreniris ĝis la alteco de la banĉambro, tiris la
pendolantan kablon kaj suprenirigis ĝin ĝis la tegmento. Mi mezuris 22 metrojn da metalfadeno, tondis
ĝin en la mezo, lutis konektilon al la pinto de la samaksa kablo, lutis la pintojn de la kablo de la anteno
al la baluno kaj suprenigis ĉion.



Mi ŝnurigis la pintojn de la anteno al la plej malproksimaj partoj de la tegmento. La anteno restis
lokigita 15 centimetrojn super la tegmento, nevidebla por iu ajn krom la birdoj kaj la tegmentistoj. Mi
kuris suben al la banĉambro kaj post luto de konektilo, mi ŝprucigis ĉion per ĉambra odorigilo por kaŝi
la stanodoron. Por ke la samaksa kablo estu videbla, oni devus malfermi la tualettablon, genuiĝi kaj eĉ
tiel estus malfacila tasko.
7an de majo 1990: Mi iris al la magazeno por aĉeti duonkilon da pano kaj botelon da lakto. Mi gardis la
monerojn, kiuj restis por aldoni al la “Poraĉeta Fonduso de la Ekipaĵo”, kiu plialtiĝis multege post eniro
al la du aŭtoj por serĉi monerojn sub la sidlokoj.
8an de majo 1990: Mi komencis purigi la banĉambron por vidigi mian intereson rilate al tiu tasko. Mi
konkludis ke la ununura loko kie mi povus kaŝi la nutrigilon kaj la QSO-taglinron estis la kesto de la
vestoj. Mi komencis pensi pri la ebleco fari falsan fundon en ĝi.
9an de majo 1990: Mi iris al la magazeno por aĉeti duonkilon da pano kaj botelon da lakto. Mia edzino
petis al mi aĉeti nur du botelojn da lakto kaj fini kun la pano, ĉar ĝi ekakumuliĝis en la kuirejo. Mi eniris
zorgeme en vendejon por aĉeti iom da ligno. Ili havis pecon, kies grandeco estis proksimume kiel tiu,
kiun mi bezonis. Mi kaŝis ĝin en la garaĝo.
12an de majo 1990: Mia edzino havas rendevuon kun la kuracisto.
Mi profitas la okazon por instali la falsan fundon en la kesto.
19an de majo 1990: Mi trovas kvindolaran bileton en la poŝo de malnova kostumo. Mi ŝparis la monon
por la equipaĵo!!! Mi iris al la magazeno por aĉeti du botelojn da lakto, kaj en la poŝtoficejo mi sendis
ĝiron kune kun noto petante sendadon de la sendricevilo al mia laborejo.
29an de majo: Alvenis la sendricevilo.
31an de majo: Mia edzino iris aĉeti al granda likvido, lasante min… sola en la hejmo!!! Mi portas la
radion, mi metas ĝin sur la tualettablon, mi konektas la morsklavon, la antenon kaj mi konektas
malnovan orelaŭskultilon; mi ŝaltas la QRP-on. Mi rimarkas nenion, nek SWR1 nek la eterkondiĉojn. Mi
enfermiĝas en la necesejo kaj konfortiĝas.
Radioamatoro en sia trono!
La bendo de 15 metroj ŝajnas sufiĉe malfermita. Mi aŭskultas iun IK3, kiu vokas CQ. Mi respondas al li.
Li donas al mi 549. Kiel oni dirus necesejo en la itala lingvo? Ni babilas dum kelkaj minutoj kaj mi
finelsendis kiam mi aŭdis mian edzinon parki la aŭton en la garaĝo. Mi malkonektis ĉion kaj gardis la
sendricevilon kaj la morsklavon en la plasta skatolo. Mi tiris la fadenon por povi meti la skatolon en la
akvujo sen verŝi akvon. Mi metis la taglibron kaj la nutrigilon en la keston de la vestoj kaj mi fermis la
tualettablon.
Pasis la tagoj kaj monatoj. La noktiĝo, speciale dum aŭtuno, signifis interesaj kontaktoj en 40 metroj. En
15 metroj, dum la vesperoj, estis la eŭropanoj. Mi kontaktis 25 novajn landojn en unu semajno, kiam
atakis min forta stomaka viruso; kaj plian dekduon dum la CQ WW Contest post manĝado de sekigitaj
prunoj. Mi klopodis resti serena post kontakti ĉiun novan landon, sed en decembro, kiam mi povis rompi
la amasiĝon (pile-up) de 3A (Monako), mi ne povis elteni la krion “Mi prenis ĝin!”, kaj mia edzino kriis
tra la pordo de la banĉambro “Ĉu vi falis…?”.
Se ŝi scius… en januaro 1991 jam mi havis 102 landojn.
Mi estis feliĉa homo.
16an de januaro 1991: Mi iris al la magazeno por aĉeti duonkilon da pano kaj du botelojn da lakto. Kiam
mi revenis, mi trovis arkitekton en la necesejo, preparanta buĝeto por la plena rekonstruado de la
necesejo. Li estis apogita sur la kesto!

1 SWR (Standing-Wave Ratio), Rilato de Statikaj Ondoj


